
Bwydo’r 5 Mil!



gan Catrin Roberts
Cefndir Beiblaidd:
Mathew 14: 13-21

Cymeriadau:
Bara Brith

Sosej Roll

Pizza.
Offer:


arwyddion i’w gwisgo gan y cymeriadau yn nodi’r enwau

Mae’n bwysig fod y tri chymeriad yn ymarfer codi ysgwyddau ac ochneidio gyda’i gilydd gan fod y cyd-symud yn digwydd sawl gwaith yn ystod y sgets.

( y tri i’r llwyfan gyda wynebau hir)

Bara Brith:
Sôn am golli cyfle!

Sosej Roll:
Colli cyfle?  Dydy’r geiriau “colli cyfle”  ddim yn dod yn agos ati!

Pizza:

Colli’n cyfle i fod yn enwog!

Sosej Roll:
Yn hollol.  Pysgod drewllyd a rolls bach common yn gwneud enw iddyn nhw eu hunain.

(y tri yn codi ysgwyddau ac yn ochneidio gyda’i gilydd)

Bara Brith:
Chawn ni ddim chwarter awr o enwogrwydd.

Sosej Roll:
Na chawn.  Roedd Mam wastad yn dweud y byddwn i’n celeb erbyn fy sell by date.

Pizza:
Meddyliwch.  Pum torth a dau bysgodyn yn rhan o wyrth.

(eto - y tri yn codi ysgwyddau ac yn ochneidio gyda’i gilydd)

Sosej Roll:
Pam, O! pam gefais i fynd i focs bwyd yr hen Shadrach hunanol yna heddiw?!

Bara Brith:
Achos bod Shadrach wrth ei fodd yn bwyta sosej rolls, dyna ti pam!  Ond roedd fy meistres yn hunanol hefyd.  Pan ddaeth Pedr i ofyn i’r bobl am fwyd, ddywedodd hi ddim byd amdana i.

Pizza:
Byddai’r bobl wedi cael pryd llawer mwy diddorol petai Iesu wedi ein defnyddio ni. 

Bara Brith:
A byddai pawb wedi gallu cael parti go iawn hefo deuddeg basged o sosej rolls, bara brith a pizza.  Mae pysgod a bara mor boring!

(eto y tri yn codi ysgwyddau ac yn ochneidio gyda’i gilydd)

Pizza:
Roedd yn dipyn o gamp – bwydo pum mil o ddynion a’u teuluoedd hefo pum torth a dau bysgodyn.

Sosej Roll: 
Oedd. Wn i ddim pwy ydy Iesu o Nasareth, ond mae’n gallu gwneud pethau rhyfeddol.

Bara Brith:
 Mae llawer yn dweud mai fo ydy’r Meseia.

Pizza:
Ydy nhw?  Na , dydw i ddim yn meddwl. Fyddai gwell gastronomic palate gan y Meseia!

Sosej Roll:
Rydw i’n siŵr byddai Iesu wedi ein dewis ni petai  wedi cael cyfle.  Ond na!  Roedd y boliau barus am ein cuddio ni yn eu pocedi!

Bara Brith:
Dim ots. Beth ydy’r dywediad – mae newyddion heddiw yn bapur fish a chips fory!  Fydd neb yn cofio am y peth yr wythnos nesaf.

Pizza:
Dydw i ddim mor siŵr. Rydw i’n meddwl bod y mega picnic brechdannau  pysgod  yn mynd i gael sylw am amser hir.

Bara Brith:
Ond nid Bara Brith

Sosej Roll:
Na Sosej Roll

Pizza:
Na Pizza

(eto y tri yn codi ysgwyddau ac yn ochneidio gyda’i gilydd, yna yn gadael y llwyfan)

